BREMENGO MUSIKARIAK

Behin batean ba omen zen asto bat, bizitza osoan  gariz betetako zakuak errotara garraiatzen jardun zuena. Egun batean, ordea, bere jabeak pentsatu zuen astoa zaharregia zela lanerako eta hil egin beharko zuela. Astoa ordea, oso azkarra zen eta etxeko jaunaren asmoei igarri zien. Orduan, etxetik alde egitea erabaki zuen eta Bremengo hirira joatea, ea musikari gisa lana aurkitzen zuen, berak oso ondo jotzen baitzuen biolina. Asto hura astoa zen izatez, baina ez zuen batere astakeriarik egiten.
Bremenera zihoala, txakur bat aurkitu zuen bidean; korrika asko egin zueneta neka- neka eginda zegoen gaixoa.

· Egun on txakurra- Agurtu zuen astoak- Nekatu itxura duzu.

· Halaxe nago eta- erantzun zion txakurrak- Nire jabeak hil egin nahi nau, Esaten du zaharregia naizela etxea zaintzeko. Horregatik, korrika alde egin dut handik, eta orain lur jota nago.
· Niri ere antzeko zerbait gertatu zait, zaharregia naiz lanerako eta hil egin nahi naute- esplikatu zion astoak.- Ni Bremenera noa, ea musikari gisa lana aurkitzen dudan. Nahi al duzu nirekin etorri? Txakurrok belarri fina daukazue eta ederki joko duzu danborra. Bikote aparta osatuko dugu.

Txakurrak baietz esan  zion, gustura joango zela berarekin. Bidean aurrera joan zien biak, baina handik pixka batera katu batekin egin zuten topo.

· Arratsaldeon, katua- esan zioten- Goseak zaudela dirudi.

· Ehun sagu jango nituzke buztan eta guzti- erantzun zien katuak.- Etxetik alde egin nuenetik ez dut ezer jan. Izan ere, atzo nire jabeak esan zidan zaharregia naizela saguak harrapatzeko eta hil egin beharko ninduela. Eta nik orduan hanka egin nuen, noski.

· Gu Bremenera goaz musikari gisa lan egitera- azaldu zion astoak- zuk dotore egiten duzu miauka. Nahi baduzu, etorri gurekin.

Eta katuak baietz esan zien, gustura joango zela beraiekin.

Hala, elkarrekin joan ziren hirurak. Halako batean, baserri batera iritsi ziren, eta han oilar bat ikusi zuten zalaparta batean kukurrukuka.
· Aizu oilarra, zergatik ari zara kukurrukuka garai honetan? – Galdetu zion astoak.

· Beldurrak nagoelako. Bihar nire jabeek festa handi bat ospatuko dute, eta burduntzian erreta jan nahi naute.

· Ahots zoragarria duzu. Nahi al duzu gure musika taldean sartu? Bremenera goaz, ea han lana aurkitzen dugun.

Oilarrari ondo iruditu zitzaion eta beste abereekin batera joan zen. Ilundu zuenean, oso nekatuta zeuden guztiak eta aterpe batean pasatu nahi zuten gaua. Beraz, oilarra igo zen zuhaitz batera eta han goitik etxe batean argia ikusi zuen urrutira. Harantz abiatu ziren laurak. Etxe zahar handi bat zen. Astoak lepoa luzatu eta leihotik begiratu zuenean, lapur batzuk ikusi zituen etxeko salan bapo asko afaltzen.

· Lapur horiek etxetik aterarazi behar ditugu- esan zuen astoak.

Orduan, astoak jarri zituen aurreko hankak  leihoko koskan eta igo zen zakurra astoaren gainera, katua zakurraren bizkarrera eta oilarra, salto handi bat eginez, katuaren buru gainera. Hala, bata bestearen gainean zeudela, garrasika eta zalapartaka hasi ziren nor bere moduan: Astoa arrantzaka, txakurra zaunkaka, katua miauka eta oilarra kukurrukuka. Gero ,etxe barrura sartu ziren zalaparta batean. Lapurrek egundoko sustoa hartu zuten, eta ziztu bizian ihes egin zuten handik atzera begiratu ere egin gabe.
Lau abereek  bapo ase arte jan eta edan zuten; gero, bakoitzak txoko bat bilatu, argiak itzali eta lo egin zuten. Gau erdian etxeko argiak itzalita zeudela ikusi zuten lapurrek, eta haien nagusiak beren arteko gazteena bidali zuen zer gertatzen zen begiratzera.

Lapurra sartu zen etxera eta tximiniaren ondoan bi puntu distiratsu ikusi zituen. Txingarrak zirela iruditu zitzaion, eta txingarretan poxpolo  bat pizten hasi zen. Baina ez ziren txingarrak, katuaren begiak baizik, eta katuak poxpoloaren sua berarengana zetorrela ikustean, lapurrari harramazka egin zion haserre, ero baten moduan marruka eta bufadaka ekiten ziola. Lapurra korrika hasi zen iheska beldurrak airean, baina ate paretik pasatzean, zakurrak salto egin zion gainera eta bere letagin zorrotzak sartu zizkion hanka batean.
Gero, ukuilutik pasatzean, astoak egundoko ostikoa eman zion ipurdian eta, eta hori guztia gutxi balitz, esnatu zen oilarra ere eta bere indar guztiekin hasi zen kantari:

“ Kukurruku! Kukurruku! Kukurruku!

Lapurra trapu zahar baten moduan, beldurraz dardarka, iritsi zen beren lagunengana.

· Izugarria da!- Esan zien- Tximini ondoan sorgin gaizto bat zegoen eta harramazkaka ekin dit. Atean gizon batek gainera salto egin eta labana zorrotz bat sartu dit. Ukuilu aurretik pasatzean, beltz erraldoi  batek egundoko ipurdikoa eman dit. Eta epaile bat ere han zegoen, eztarria urratu beharrean garrasika, “ Harrapatu! Harrapatu! Harrapatu! Esanez.
Lapurrei hezurretaraino sartu zitzaien beldurra eta inoiz ez ziren hurbildu gehiago etxe hartara. Hala lau abereak geratu ziren etxe hartan bizitzen, eta oso zaharrak zirenez lanerako, musika jotzen eta kantari ematen zuten eguna. Eta oso pozik eta zoriontsu bizi izan ziren.

Eta hala bazan, eta ez bazan sar dadila kalabazan.

